
Óhugnaliga álopið á redaktiónina 
hjá franska blaðnum Charlie Hebdo 
í París mikudagin, sum kostaði 10 
av starvsfólkunum fólkum lívið, var 
ein roynd hjá víðgongdum kreftum 
at steðga satirublaðnum, sum við 
keiputekningum vísir veruleikan 
soleiðis, sum tey á blaðnum síggja 
hann.

Men talan var ikki bara um eina andstygg­
iliga yvirgangsatsókn við avrætting av 
blaðteknarum og løgreglufólki. Tí atsóknin 
var eitt álop á tað mest grundleggjandi undir 
okkara fólkaræði – eitt álop og talufrælsið.

Vit sóu somu óhugnaligu og manna­
vondsku atferð í sambandi við rokið um 
Muhammed-tekningarnar hjá Jyllands-
Posten á sinni. Tá sóu vit eisini, hvussu 

mannafíggindarligt islamiskir fundamenta­
listar svaraðu aftur – á sama hátt, sum 
feigdarmenninir í París mikudagin.

Á Facebook sóust hósdagin upptøkur 
av tveimum svartklæddum monnum, sum 
nærkaðust einum særdum løgreglumanni, ið 
lá á vegnum. Løgreglumaðurin rørdi seg, tá 
annar av teimum svartkløddu ísakaldur fór 
yvir til hansara og skeyt hann í høvdið.

Óndari kunnu menniskju ikki vera.
Samkensluynski streyma úr øllum 

heiminum til París. Allur heimurin øsir 
seg ímóti hjartaleysu ræðuskítunum, sum 
framdu illgerðina. Men samljóðandi er 
eisini boðskapurin, at vit skulu halda fast 
við frælsa og opna samfelagið, har vit frítt 
kunnu seta fram okkara sjónarmið.

Gera vit ikki tað, skapa vit eitt eftirlits­
samfelag, har politikarar og tey, ið bera sínar 

hugsanir fram, skulu hava lívverju – ein 
politistat, har sjónarmið bara kunnu berast 
fram undir verju.

Tað vilja vit ikki.
Spurningurin er, hvussu nógv vit kunnu 

skerja hesi rættindi, um vit framhaldandi 
skulu kalla okkum fólkaræði. 

Markið er talufrælsið.
Mongu ljótu viðmerkingarnar, sum vit 

hava sæð á sosialu miðlunum seinastu 
dagarnar – eisini í kjalarvørrinum av 
nýggjársrøðu løgmans, eru hinu megin tað 
markið.

Vit skulu hava eitt vakið eyga við 
víðgongdu kreftunum, 
sum ikki skulu sleppa 
at kúga okkara 
fólkaræði.

At kjak um fremmandafólk mangan 
er ótespiligt sæst javnan – serliga á 
sosialu miðlunum

Soleiðis hevur eisini verið fyrstu dagarnar av 
hesum árinum – síðani løgmaður bar fram 
boðskapin um moralsku skyldu okkara at 

hjálpa fólki í neyð. Vit kenna sjónarmiðini, 
sum vónandi siga meira um tey, ið bera tey 
fram, enn um okkum sum fólk og tjóð.

Men tá tveir fakfelagsleiðarar í Havn 
fara upp á barrikadurnar við fremmanda­
hatskum sjónarmiðum, tá átti onkur klokka 
at ringt.

Tað sigur seg sjálvt, at øll skulu halda 
landsins lógir, og eingin tosar um »at lata 
slúsur upp«. Løgmaður mælti, at vit skulu 
vísa okkara moralsku skyldu við at hjálpa 
fólki í neyð.

Tað mátti ikki verið ov mikið fyri 
fakfelagsleiðarar í Havn. Heldur skuldu 
teir mælt okkurt vísari, enn at muta ímóti 
góðynski løgmans um at vísa næstra­
kærleika í verki.

Ársins fyrsta 
vikuskiftisblað er 
nú á gøtuni – og 
sum lesarin leggur 
til merkis, er blaðið 
latið í nýggjan ham.

Við at leggja størri dent 
á »Vikuskifti« vilja vit 
við blaðnum útbyggja 

vikuskiftispartin, har vit eitt nú hitta fólk, ið 
hava verið fyri ymsum hendingum, fara meira 
aftur um søgur og seta mál í annað perspektiv, 
enn vit vanliga síggja.

Hóast vikuskiftisblaðið hevur verið væl 
umtókt, so halda vit, at ávísar broytingar vóru 
neyðugar, og tí hava vit valt at taka aðrar 
tættir við, so sum temagreinar, orðadrátt og 
afturhvarv.

Blaðið »Mentan« verður enn sum áður í 
blaðum eina ferð um mánaðin.

Talufrælsi í hásæti

